
Filmiliornermi aningaasartuutit utertinneqartarnerat pillugu Inatsisartut inatsisissaattut 

siunnersuummik saqqummiussinissamik Naalakkerusisut peqquneqarnissaat pillugu 

Inatsisartunut aalajangiiffigisassatut siunnersuut. Inatsimmi nunatsinni filmiliornermi 

aningaasartuutit 25 %-iinik utertitsinissaanissaq pisinnaanngortissavaa, maannalu 

aningaasanut inatsimmi oqaasertaliussaq aqqutigalugu maleruagassiorneq taarsissallugu. 

 Peter Olsen, Inuit Ataqatigiinneersumit saqqummiunneqartoq  

 

pillugu 

  

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Najaaraq Møller, Siumut, siulittaasoq 

Inatsisartunut ilaasortaq Knud Mathiassen, Naleraq, siulittaasup tullia 

Inatsisartunut ilaasortaq Dines Mikaelsen, Siumut  

Inatsisartunut ilaasortaq Peter Olsen, Inuit Ataqatigiit 

Inatsisartunut ilaasortaq Edvard Nielsen Aronsen, Inuit Ataqatigiit 

 

UPA2024-mi ulloq 8. maj siullermeerinninnerup kingorna ataatsimiititaliap siunnersuut 

misissorpaa. 

 

 

Siunnersuutip imarisaa siunertaalu 

Filmiliornermi aningaasartuutit utertinneqartarnerat pillugu Inatsisartut inatsisissaattut 

siunnersuummik nunatsinni filmiliornermi aningaasartuutit 25 %-iinik utertitsinissaanissamik 

periarfissiisumik saqqummiussinissamik Naalakkerusisut peqquneqassasut 

aalajangiiffigisassatut siunnersuummi matumani siunnersuuteqartumit kissaatigineqarpoq.  

 

Siunnersuutip Inatsisartuni siullermeerneqarnera 

Siunnersuutip siullermeerneqarnerani Inuit Ataqatigiit, Siumut, Demokraatit aamma Atassut 

siunnersuummut tapersersuilluarput.  

Film.gl-imit kissaatigineqartoq tunngavigalugu siunnersuut saqqummiunneqartoq 

siunnersuuteqartumit oqaatigineqarpoq. Tamatuma saniatigut kalaallit filmiliortartut kisimik 

aningaasatigut iluanaaruteqassanngitsut kisiannili aamma filmiliortartut nunanit allaneersut 

suleqatiginerisigut misilittakkanik pissarsiffiunissaat inuiaqatigiinnilu allatigut aamma 

iluaquteqarnissaat  ilanngullugu oqallisigineqarpoq. Tassunga tunngatillugu sumiiffimmi 

kalaallit suliffeqarfiutaannik filmiliortartut nunanit allaneersut sulisitsinissaminnut 

periarfissaqassasut oqaatigineqarpoq. 

 

Meeqqanut, Inuusuttunut, Ilinniartitaanermut, Kultureqarnermut, Timersornermut  

Ilageeqarnermullu Naalakkersuisoq siunnersuutip siullermeerneqarnerani allannguutissatut  

siunnersuummik saqqummiussivoq: 

 

Filmiliorneq pillugu Inatsisartut inatsisissaattut siunnersuummut Filmiliornermi 

aningaasartuutit utertinneqartarnerannik aaqqissuussinerup 

ilanngunneqarnissaanik Naalakkersuisut peqquneqarnissaat pillugu 

Inatsisartunut aalajangiiffigisassatut siunnersuut. 

 

Aningaasartuutit utertinneqartarnerannik aaqqissuussineq filmiliortarneq pillugu Inatsisartut 

inatsisaannut, UPA2023/46 suliarineqarnerani akuerineqartumut kingusinnerpaamillu 

UKA2024-mi saqqummiunneqartussamut, ilanngullugu suliarineqassasoq Naalakkersuisut 

allannguutissatut siunnersuutaanni allaqqasoq ataatsimiititaliamit maluginiarneqarpoq.  

 

 

Ataatsimiititaliap siunnersuummik suliarinninnera   

Filmiliornermi aningaasartuutissat siumut naatsorsorneqarsinnaannginneri peqqutigalugu 

filmiliornermi aningaasartuutit utertinneqartarnerannik aaqqissuussinermut ukiumoortumik 

killigititamik inatsimmi aalajangiisoqarsinnaasoq siunnersuuteqartup siunnersuutigigaa 

ataatsimiititaliamit oqaatigineqarpoq. Nunanit allaneersunut filmiliornermi aningaasartuutit 

utertinneqartarnerannik aaqqissuussineq Kalaallit Nunaata nittarsaanneqalersinnaanissaanut, 

Kalaallit Nunaanni filmiliortarnerup nukittorsarnissaanut kiisalu filmiliornerup nalaani 

sumiiffimmi suliffeqarfiit tapersersorneqalernissaannut periarfissiissasoq siunnersuuteqartumit 

oqaatigineqartoq ataatsimiititaliamit maluginiarneqarportaaq.  

 

Suleqatigiissitap inassuteqaatai  

UPA2022/75-imut atatillugu suleqatigiissitamik pilersitsisoqarpoq, taanna Nunatsinni  

filmiliortarnerup qanoq nukittorsarneqarnissaa pillugu inassuteqaatit1 pillugit nassuiaammik  

suliaqartussaalluni. Tassunga tunngatillugu inassuteqaatigineqarpoq 25%-inik  

utertinneqartarnissaat piviusorsiortuusoq. Ilutigisaanillu nassuiaammi allanneqarpoq  

                                                 
1 Gronlandsk-filmproduktion-anbefalinger-arbejdsgruppe-2023-01-10-DK.pdf  

https://film.gl/wp-content/uploads/2023/09/Gronlandsk-filmproduktion-anbefalinger-arbejdsgruppe-2023-01-10-DK.pdf

aningaasanut inatsimmi aningaasartuutit utertinneqartarnerannik aaqqissuussinermik  

atuuttumik peqartoq, tamannali pisortatigoortumik ilisimalluarneqanngitsoq. Taamaammat  

inassuteqaatigineqarpoq aningaasanut inatsimmi aalajangersagaq peerneqassasoq inatsimmillu  

taarserneqarluni.  

 

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut.  

 

Inatsisip suliarineqarneranut AC-fuldmægtigip ukiumut sulineranik pisariaqassasoq 

aalajangiiffigisassatut siunnersuummi allaqqavoq, tamannalu 500.000 kr. naleqassasoq. 

Tamanna naapertorlugu siunnersuutip piviusunngortinnerani aningaasatigut kingunerisassat 

siunnersuummi nalunaarneqartut ataatsimiititaliamit maluginiarneqarpoq. 

 

 

Ataatsimiititaliap inassuteqaatai  

• Ataatsimiititaliami amerlanerussuteqartut Inuit Ataqatigiinneersut aamma 

Siumumeersut Naalakkersuisut allannguutissatut siunnersuutaat 

akuersissutigineqassasoq inassutigaat 

Taama oqaaseqarluni isumaliutissiissummilu allassimasunut paasinnilluni ataatsimiititaliap 

siunnersuut aappassaaniigassanngortippaa. 

Dines Mikaelsen 

Siulittaasup tullia   

